
Warga Bario diajar menggunakan peralatan
pemeriksaan kesihatan automatik.

KUCHING: Yayasan Kesenian Orang Asli akan
menganjurkan Kem Perubatan Ortopedik pada 9
Disember 2023 di Bario.

Menurut satu kenyataan, ia diadakan berikutan kejayaan
kem pediatrik yang dijalankan pihaknya sebelum ini pada
Oktober lalu, di mana 31 kanak-kanak menerima rawatan
penting tersebut.

"Termasuk mendapatkan kad orang kurang upaya (OKU)
untuk keluarga yang mempunyai anak kurang upaya.

"Di kem mereka sebelum ini, pakar pediatrik kerajaan
mendiagnosis kanak-kanak autistik, membolehkan
intervensi awal manakala guru tempatan dididik
mengenai pemeriksaan dan pengurusan asas autisme.

"Selain itu, memberi peralatan pendengaran yang sesuai
untuk kanak-kanak yang mengalami cerebral palsy,"
katanya.

Dengan kerjasama para penderma mereka turut
menjalankan latihan pengurusan penyakit tidak
berjangkit untuk warga emas.

Selain itu, menyediakan set tekanan darah automatik, set
suhu automatik dan set oksimetri untuk memantau
kesihatan mereka dengan berkesan.

Pihaknya membawa dua pakar bersama iaitu Ketua
Ortopedik Hospital Miri Dr Thiru Kumaran dan Ketua
Ortopedik Sarawak Dr. Faris Kamaruddin mengetuai
acara tersebut.

"Isu ortopedik telah diketengahkan semasa siasatan
keperluan tahun lepas, menekankan masalah sendi,
rangka dan otot di kalangan bekas petani.

"Akses yang sukar, ditambah pula dengan kawasan
pergunungan, menyebabkan penjagaan kesihatan tidak
dapat dicapai oleh ramai orang.

Bekerjasama dengan klinik tempatan, kem ini bertujuan
menangani isu-isu ini, memastikan tindakan susulan
menyeluruh untuk keadaan degeneratif.

Bagi mereka yang berminat menghadiri atau menyokong
acara penting ini, sila hubungi +60 13-990 7882.

